
Vishnuvaibhavam

ವಿಷ್ಣುವೈಭವಂ

ಅಥ ವಿಷ್ಣುಸಂಹಿತಾಯಾಂ ತೃತೀಯಃ ಪಟಲಃ .
ಸಿದ್ಧಃ-
ಅಥ ವಕ್ಷ್ಯಾಮಿ ಸಂಕ್ಷೇಪಾದ್ ವಿಷ್ಣೋರ್ವೈಭವಮುತ್ತಮಂ .

ಯೇನ ಜ್ಞಾತೇನ ಶುದ್ಧಾತ್ಮಾ ವೈಷ್ಣವಂ ಪದಮಾಪ್ನುಯಾತ್ .. 1.. (ಜ್ಞಾನೇನ)

ದೇವತೇಹ ಪರಂ ಜ್ಯೋತಿರೇಕ ಏವ ಪರಃ ಪುಮಾನ್ .

ಸ ಏವ ಬಹುಧಾ ಲೋಕೇ ಮಾಯಯಾ ಭಿದ್ಯತೇ ಸ್ವಯಾ .. 2..

ಪುರುಷಾಖ್ಯಃ ಸ್ವಯಂ ಮಾಯಾಂ ಪ್ರಕೃತಿಂ ವ್ಯಜ್ಯ ಸ ದ್ವಿಧಾ .

ಸ್ಥಿತಸ್ತ್ರಿಧಾ ಚ ಸತ್ತ್ವಾದಿಗುಣಭೇದಾತ್ ಪ್ರತೀಯತೇ .. 3.. (ಸ್ಥಿತಂ ತ್ರಿಧಾ)
ವಿಷ್ಣುಬ್ರಹ್ಮಶಿವಾಖ್ಯೋಽಸೌ ಸ್ಥಿತ್ಯುತ್ಪತ್ತ್ಯಂತಕೃನ್ಮತಃ . (ವಿಷ್ಣುರ್ಬ್ರಹ್ಮ)
ಮೂರ್ತಯೋ ವಾಸುದೇವಾದ್ಯಾಃ ಧರ್ಮಜ್ಞಾನಾದಿಭೇದತಃ .. 4..
ಚತಸ್ರಸ್ತಸ್ಯ ವಿಜ್ಞೇಯಾ ವೇದವರ್ಣಯುಗಾಶ್ರಯಾಃ .
ಪರಮೇಷ್ಠೀ ಪುಮಾನ್ ವಿಶ್ವೋ ನಿವೃತ್ತಿಃ ಸರ್ವ ಇತ್ಯಸೌ .. 5..

ಪಂಚಧೋಪನಿಷದ್ಭೇದಾನ್ಮಹಾಭೂತತ್ವಮಾಗತಃ .
ಮನಃಶ್ರೋತ್ರಾದಿಭಿಃ ಷಡ್ಭಿರಂಗೈಶ್ಚ ಹೃದಯಾದಿಭಿಃ .. 6..
ಷಡಕ್ಷರಾತ್ಮಕೋ ನಿತ್ಯಮೃತುಭಿಶ್ಚೈಷ ಭಿದ್ಯತೇ .

ಸಪ್ತವ್ಯಾಹೃತಿಭಿರ್ಲೋಕೈಶ್ಛಂದೋಭಿಃ ಋತುಭಿಸ್ತಥಾ .. 7..

ಸಪ್ತಧಾ ಭಿದ್ಯಮಾನೋಽಸೌ ವಿಜ್ಞಾತವ್ಯೋ ವಿಚಕ್ಷಣೈಃ .
ಅಷ್ಟಪ್ರಕೃತಿಭಿಶ್ಚಾಸಾವಷ್ಟಮೂರ್ತಿಭಿರೇವ ಚ .. 8..

ಅಷ್ಟಾಕ್ಷರಮಯೋ ನಿತ್ಯಮಷ್ಟಧಾ ಚೈಷ ಭಿದ್ಯತೇ .

ನಾರಾಯಣೋ ನೃಸಿಂಹಶ್ಚ ವರಾಹೋ ವಾಮನಸ್ತಥಾ .. 9.. (ವಾರಾಹೋ)
ರಾಮಬ್ರಹ್ಮೇಂದ್ರಸೂರ್ಯಾಶ್ಚ ಚಂದ್ರಸ್ತೈರ್ನವಧಾ ಸ್ಥಿತಃ .ಸ್ಮೃತಃ)
ಇಂದ್ರೋಽಗ್ನಿಶ್ಚ ಯಮಶ್ಚೈವ ನಿರೃತಿವರುಣಸ್ತಥಾ .. 10..

ವಾಯುಶ್ಚ ಸೋಮ ಈಶಾನೋ ಬ್ರಹ್ಮಾನಂತಶ್ಚ ತೇ ದಶ .

ಏಕಾದಶೇಂದ್ರಿಯೈರ್ಭಿನ್ನಸ್ತಥಾ ದ್ವಾದಶಮಾಸಪೈಃ .. 11.. (ಏಕಾದಶೇಂದ್ರಿಯೈಶ್ಚೈವ
ತಥಾ)
ಸ ತ್ರಯೋದಶಧಾ ಚೈವ ವಿಶ್ವೇದೇವಾದಿಭಿಃ ಸ್ಮೃತಃ .

ಸ ಚತುರ್ದಶಧಾ ಭಿನ್ನೋ ಮನುಭಿಶ್ಚಾಕ್ಷುಷಾದಿಭಿಃ .. 12..
ತಿಥಿಭಿಶ್ಚೈವ ವಿಜ್ಞೇಯಃ ಸ ಪಂಚದಶಧಾ ಸ್ಥಿತಃ .
ಸ್ವರೈಃ ಷೋಡಶಧಾ ಭಿನ್ನೋ ದಿಕ್ಕೋಣಾವಾಂತರೈಸ್ತಥಾ .. 13..

ಮೂರ್ತ್ಯಂತರೈಶ್ಚ ವಿಜ್ಞೇಯೋ ಬಹುಧಾ ತಸ್ಯ ವಿಸ್ತರಃ . (ಮೂರ್ತ್ಯಂತರೈಸ್ತು)
ಏಕದ್ವಿತ್ರಿಚತುಷ್ಪಂಚಷಡಾದ್ಯಾ ವಿಶ್ವತೋಮುಖಾಃ .. 14..
ಮುಖಭೇದಾಃ ಸಮಾಖ್ಯಾತಾಸ್ತಸ್ಯ ವಿಶ್ವಾತ್ಮನೋ ಹರೇಃ .
ಹ್ಯಾದಯೋ ವಿಶ್ವತಃಪಾಣೇರ್ಭುಜಭೇದಾಸ್ತಥಾ ಸ್ಮೃತಾಃ .. 15..
ವಿವಿಧಾಭರಣಾ ದೀರ್ಘಾ ವಿವಿಧಾಯುಧಧಾರಿಣಃ .
ಮೂರ್ಧಾನಶ್ಚೈವ ತಸ್ಯೋಕ್ತಾ ಲಸನ್ಮಕುಟಕುಂಡಲಾಃ .. 16.. (ಲಸನ್ಮಕರಕುಂಡಲಾಃ)
ಸಹಸ್ರಂ ಪೌರುಷೇ ಸೂಕ್ತೇ ಪಾದಾಶ್ಚಾಕ್ಷೀಣ್ಯನೇಕಶಃ .
ಹಿರಣ್ಯಗರ್ಭೋಽನೇಕಾತ್ಮಾ ವಿಮಲಃ ಶ್ಯಾಮ ಏವ ಚ .. 17..

ನೀಲಃ ಪೀತಶ್ಚ ರಕ್ತಶ್ಚ ನಾನಾವರ್ಣಶ್ಚ ಕೀರ್ತಿತಃ .
ಚಂದ್ರಾದಿತ್ಯೌ ಸ್ಮೃತೌ ತಸ್ಯ ವಾಮದಕ್ಷಿಣಲೋಚನೇ .. 18..

ಬ್ರಹ್ಮಾಣಮಾಹುರ್ಮೂರ್ಧಾನಂ ಕೇಶಾಂಶ್ಚಾಸ್ಯ ವನಸ್ಪತೀನ್ .

ಭ್ರುವೋರ್ಮಧ್ಯಂ ತಥಾ ರುದ್ರಂ ಸೋಮಂ ಚ ಮನಸಿ ಸ್ಥಿತಂ .. 19..

ಏಕಾದಶಾಸ್ಯ ವಿಜ್ಞೇಯಾ ರುದ್ರಾಃ ಕಂಠಂ ಸಮಾಶ್ರಿತಾಃ .
ನಕ್ಷತ್ರಗ್ರಹತಾರಾಶ್ಚ ದಶನಾಸ್ತಸ್ಯ ಕೀರ್ತಿತಾಃ .. 20..
ಧರ್ಮಾಧರ್ಮೌ ತಥೋರ್ಧ್ವಾಧರೋಷ್ಠಸಂಪುಟಮಾಶ್ರಿತೋ .

ಇಂದ್ರಾಗ್ನೀ ತಾಲುಕೇ ತಸ್ಯ ಜಿಹ್ವಾ ಚೈವ ಸರಸ್ವತೀ .. 21..

ದಿಶಶ್ಚ ವಿದಿಶಶ್ಚೈವ ಶ್ರೋತ್ರಯೋಃ ಸಂವ್ಯವಸ್ಥಿತಾಃ .
ವಾಯುಃ ಪ್ರಾಣೇಷು ವಿಜ್ಞೇಯೋಮರುತೋಽಙ್ಗುಲಯಃ ಸ್ಮೃತಾಃ .. 22..
ಋಷಯೋ ರೋಮಕೂಪಸ್ಥಾಃ ಸಮುದ್ರಾ ವಸ್ತಿಗೋಚರಾಃ .
ನದ್ಯಶ್ಚ ವಸುಧಾ ಚಾಸ್ಯ ನಾಗಾಶ್ಚ ನಲಕೇ ಸ್ಥಿತಾಃ .. 23..
1. ’ಸ್ತು’ , 2. ’ ಕರಕು’ಖ. ಗ.ಪಾಠಃ.
ಜಾನುಸ್ಥಾವಶ್ವಿನೌ ದೇವೌ ಪರ್ವತಾಶ್ಚೋರುಸಂಶ್ರಿತಾಃ .
ಗುಹ್ಯೇಽಸ್ಯ ಗುಹ್ಯಕಾ ಜ್ಞೇಯಾವಸವಶ್ಚೋರಸಿಸ್ಥಿತಾಃ .. 24.. (ವಸವಶ್ಚೋರುಸಂಸ್ಥಿತಾಃ,
ವಸವಶ್ಚೋರರಸ್ಥಿತಾಃ)
ನಖಾಗ್ರೇಷು ಚ ವಿಜ್ಞೇಯಾ ದಿವ್ಯಾ ಓಷಧಯಃ ಸ್ಥಿತಾಃ .
ನಾಸಿಕಾಯಾಃ ಪುಟೌ ಜ್ಞೇಯಾವಯನೇ ದಕ್ಷಿಣೋತ್ತರೇ .. 25..

ಋತವೋ ಬಾಹುಮೂಲಸ್ಥಾ ಮಾಸಾಸ್ತಸ್ಯ ಕರೇಷು ಚ .

ಲಲಾಟಾಗ್ರೇ ಸ್ಥಿತಾಃ ಸಿದ್ಧಾ ಭ್ರುವೋರ್ಮೇಘಾಃ ಸವಿದ್ಯುತಃ .. 26..

ಯಕ್ಷಕಿನ್ನರಗಂಧರ್ವಾ ದೈತೇಯಾ ದಾನವಾಸ್ತಥಾ .

ರಾಕ್ಷಸಾಶ್ಚಾರಣಾಶ್ಚಾಸ್ಯ ಜಠರಂ ತು ಸಮಾಶ್ರಿತಾಃ .. 27.. (ಜಠರಂ ಚ)

ಪಿತರಃ ಪ್ರೇತಕೂಶ್ಮಾಂಡವೇತಾಲಪ್ರಮಥಾಸ್ತಥಾ . (ವೇತಾಲಾಃ ಪ್ರಮಥಾಸ್ತಥಾ)
ಪಾತಾಲಗೋಚರಾಶ್ಚಾಸ್ಯ ಪಾದಯುಗ್ಮೇ ವ್ಯವಸ್ಥಿತಾಃ .. 28..
ಪಾರ್ಶ್ವಯೋಸ್ತಸ್ಯ ವಿಜ್ಞೇಯಾಯಜ್ಞಾ ವೈದಿಕತಾಂತ್ರಿಕಾಃ .
ಅಗ್ನಿಹೋತ್ರಾದಿಕರ್ಮಾಣಿ ವರ್ಣಾಶ್ರಮಗತಾನಿ ಚ .. 29..

ಸ್ವಾಹಾಸ್ವಧಾವಷಟ್ಕಾರಾಃ ಸರ್ವೇಽಸ್ಯ ಹೃದಯೇ ಸ್ಥಿತಾಃ .
ಯೇ ವೈ ಸಹಸ್ರನಾಮಾನೋ ವಿಷ್ಣವಃ ಪರಿಕೀರ್ತಿತಾಃ .. 30..
ಸಹಸ್ರಮೂರ್ತಯಸ್ತೇಽತ್ರ ಯಥಾಯೋಗಮವಸ್ಥಿತಾಃ .
ಯತಃ ಸಹಸ್ರಸಂಖ್ಯಾಪಿ ಬಹುಸಂಖ್ಯಾ ಪ್ರಕೀರ್ತಿತಾ .. 31..

ಮೂರ್ತಯಶ್ಚಾಸ್ಯ ಸರ್ವಾಸ್ತಾಃ ಸಂಖ್ಯಾತೀತಾ ಹ್ಯನೇಕಶಃ .
ದೇವಾದೀನಾಂ ಚ ಸರ್ವೇಷಾಂ ಮೂರ್ತಯೋಽತ್ರೈವ ಕೀರ್ತಿತಾಃ .. 32..
ತಸ್ಮಾತ್ ಸಹಸ್ರಮೂರ್ತಿಃ ಸನ್ ವಿಷ್ಣುಃ ಸರ್ವಾತ್ಮಕೋ ಮತಃ . (ಸಂ ವಿಷ್ಣುಃ)
ದರ್ಪಣಾನಾಂ ಬಹುತ್ವೇ ತು ದೃಶ್ಯತೇ ನೈಕತಾ ಯಥಾ .. 33..

ತದ್ವದ್ ಬಹುತ್ವಂ ಮನ್ಯಂತೇ ವಿಷ್ಣೋಸ್ತಸ್ಯಾಲ್ಪಚೇತಸಃ .
ಯಥಾಂಭಸೀಂದುಬಿಂಬಾನಿ ಪ್ರತಿಶಬ್ದಾಶ್ಚ ನೈಕಧಾ .. 34..

ಏಕೋಽಪ್ಯಾತ್ಮಾ ಬಹುಷ್ವೇವಮಿತ್ಯಾಹುಸ್ತತ್ತ್ವದರ್ಶಿನಃ .
ಪರಮಾರ್ಥಮಜಾನಂತೋ ಮೂಢಾಸ್ತ್ವಜ್ಞಾನಮೋಹಿತಾಃ .. 35..
ಕ್ಷೇತ್ರಜ್ಞಸ್ಯ ಬಹುತ್ವಂ ಹಿ ವದಂತೀಹ ರಮಂತಿ ಚ .

ಬ್ರಾಹ್ಮಣಾ ಯಸ್ಯ ಮುಖತಃ ಕ್ಷತ್ರಿಯಾಯಸ್ಯ ಬಾಹುತಃ .. 36..
ವೈಶ್ಯಾ ಯಸ್ಯೋರುತೋ ಜಾತಾಸ್ತದ್ವಿಷ್ಣೋಃ ಪರಮಂ ಪದಂ .

ಈದೃಶಂ ತಂ ಮಹಾವಿಷ್ಣುಮಪ್ರಮೇಯಮನಾಮಯಂ .. 37..

ತತ್ಪ್ರಸಾದಾದೃತೇ ವಕ್ತುಂ ಜ್ಞಾತುಂ ವಾ ನೈವ ಶಕ್ಯತೇ .

ಸರ್ವದೇವಾಶ್ರಯೋ ವಿಷ್ಣುಃ ಸರ್ವೇ ದೇವಾಸ್ತದಾತ್ಮಕಾಃ .. 38..
ಅಶೇಷಂ ವಾಙ್ಮಯಂ ಚೇದಂ ಲೋಕಾಲೋಕಂ ಚರಾಚರಂ .

ವ್ಯಾಪ್ತಂ ವಿಷ್ಣುಶರೀರೇಣ ವಾಯುನೇವಾಂಬರಂ ಸದಾ .. 39..

ಸರ್ವೇ ವಿಷ್ಣುಪರಾ ದೇವಾಃ ಸರ್ವಶಾಸ್ತ್ರೇಷು ಕೀರ್ತಿತಾಃ .
ಯತೋ ಜಾತಾಖಿಲಾ ಸೃಷ್ಟಿರಂತೇ ತಲ್ಲಯಭಾಗಿನೀ .. 40..

ತತೋಽನ್ಯಃ ಪುಂಡರೀಕಾಕ್ಷಾತ್ ಕೋ ವಿಶ್ವಂ ವ್ಯಾಪ್ಯ ತಿಷ್ಠತಿ .

ಆಧಾರಾಧೇಯಭಾವೇನ ದ್ವಿಧಾವಸ್ಥೋ ಜನಾರ್ದನಃ .. 41..
ಸರ್ವಭೂತಹಿತಾಯಾಸೌಂ ಸ್ಥಿತಃ ಸಕಲನಿಷ್ಕಲಃ .
ಏವಂ ಚೋಭಯರೂಪೋಽಸೌ ಜ್ಞೇಯೋ ವಿಷ್ಣುಃ ಪರಾತ್ಪರಃ .. 42.. (ಪರಾವರಃ)

ಸ್ಥೂಲಸೂಕ್ಷ್ಮಪರತ್ವೇನ ತ್ರಿಧಾ ಚ ಭಗವಾನ್ ಸ್ಥಿತಃ .
ಪ್ರಭವಿಷ್ಣುರ್ಮಹಾವಿಷ್ಣುಃ ಸದಾವಿಷ್ಣುಶ್ಚ ಸ ಸ್ಮೃತಃ .. 43..
ಸ ಹ್ಯಾತ್ಮಾ ಚಾಂತರಾತ್ಮಾ ಚ ಪರಮಾತ್ಮಾ ಚ ಸ ಸ್ಮೃತಃ . (ಚ ಕೀರ್ತಿತಃ)
ವೈರಾಜಂ ಲೈಂಗಿಕಂ ಚೈಶಂ ಬಹಿರಂತಶ್ಚ ಸರ್ವಶಃ .. 44..
ಶಬ್ದಾದಿಶ್ಚಿನ್ಮಯಂ ರೂಪಂ ಜಾಗ್ರತ್ಸ್ವಗ್ನಸುಷುಪ್ತಿಗಂ . (ಶಬ್ದಾರ್ಥಶ್ಚಿನ್ಮಯಂ)
ಮಂತ್ರಾನುಸ್ವಾರನಾದೇಷು ತ್ರಯಮನ್ವೇಷಯೇದ್ ಬುಧಃ .. 45..
ವೇದೇ ಸಾಂಖಯೇ ಚಯೋಗೇ ಚ ಪಂಚರಾತ್ರೇ ಚ ಕೇವಲೇ . (ಕೇವಲಂ)
ಧರ್ಮಶಾಸ್ತ್ರೇ ಪುರಾಣೇ ಚ ಮುನಿಭಿರ್ದೇವಮಾನುಷೈಃ .. 46..
ಪಠ್ಯತೇ ನಿಖಿಲೈರ್ನಿತ್ಯಂ ವಿಶ್ವಂ ವಿಷ್ಣುಮಯಂ ಜಗತ್ .

